
					ఈ పుట అచ్చుదిద్దబడ్డది

భూరిదధిక్షీరపూర్ణకుంభముల - సారసమిద్భారచారుదేశముల

నడరి ఘోషించు సామాదివేదముల - నుడుగక చనుదెంచుచున్న తాపసుల

నుడువీథి నుప్పొంగు హోమధూమముల - నడరెడు దేవతాహ్వానరావములఁ1510

బూజలు గైకొన్న పుణ్యసంయములఁ - బూజింప సొలయని భూసురోత్తముల

నరుదైన జనకునియజ్ఞవాటంబు కరమర్థిఁ జొచ్చె నగ్గాధినందనుఁడు.

అంత నాజనకమహారాజవర్యుఁ - డెంతయు మహిమతో నెదురుగా వచ్చి

మునినాథునకు మ్రొక్కి ముద మొప్ప తోడు - కొనిపోయి పూజించి కుశలంబు లడిగి

‘“నీవు వచ్చితి కాన నేఁడు నే మిగులఁ - బావనాత్ముఁడనైతిఁ బ్రబలె నాక్రతువు "

లని చాలఁ గొనియాడి యమ్మునిచంద్రు - వెనుకనె వినతులై విలసిల్లుచున్న

గురుతరస్ఫీతవక్షులఁ గాకపక్ష - ధరుల మహాధనుర్ధరుల శ్రీకరులఁ

గోమలాంగుల నభంగురయశోనిధుల - భూమి జరించు వేల్పులఁ బోలు ఘనుల

సదయాంతరంగుల సతతప్రసన్న - వదనుల భువనపావనచరిత్రులను

చారుప్రభాభానుచంద్రసన్నిభుల - ధీరుల నయ్యశ్విదేవతాకృతుల

నాజానుబాహుల నతులవిక్రముల - రాజీవనేత్రుల రామలక్ష్మణులఁ

జూచి "యాశరచాపశోభితాకారు - లీచతురాత్మకు లెవ్వరివార?

లీపల్లవారుణ మృదుపాదపదు - లేపగిదిని వచ్చి రిచటికి నడిచి?"

యనిన విశ్వామిత్రుఁ “డనఘులు వీరు - జననాథ! దశరథజనపాలసుతులు

నాయతశక్తి నాయాగంబు గాచి - యాయహల్యను బ్రోచి, యనుకంప నేచి,

నిరుపమతరశక్తి నీయింట నున్న - హరునిచాపముఁ జూడ నరుదెంచి" రనుడు

మునినాథుమాటకు ముద మంది జనకుఁ - డనునయంబున వారి నర్థిఁ బూజించెఁ.




శతానందుఁడు విశ్వామిత్రుప్రభావంబుఁ దెల్పుట


గొని గౌతముసూనుఁ - డాశతానందుఁ డిట్లనియె రాగిల్లి

“నీవు రాముని దెచ్చి నెమ్మి మమ్మేలి - తీవిశ్వవిభుఁ దేర నెవ్వరితరము

అడరి మాతల్లి యహల్యపాపములు - కడఁగి రాముని పాదకమలరేణువుల

గౌతమశాపదుర్గతి నిస్తరించి - గౌతముఁ గ్రమ్మఱఁ గలసె మాతల్లి

రామచంద్రునిపాదరాజీవమహిమ - లేమందు" నని రాము నీక్షించి పలికె

"నీకౌశికుఁడు పుణ్యుఁ డీక్షోణిమీఁద - నీకు రక్షకుఁడఁట నీ కేమి కొదువ

యరయ విశ్వామిత్రునతులప్రభావ - మరిది ప్రస్తుతి సేయ నైనను వినుము

దశరథాత్మజ బ్రహ్మతనయుండు కుశుఁడు - గుశుఁ డర్థితోడుతఁ గుశనాభుఁ గనియె

గుశనాభునకు గాధి కొమరుఁడై పుట్టెఁ - గుశపవిత్రుడు గాధికొడు కయ్యె నితఁడు

అతిధర్మనిరతుఁడై యఖిలంబు పొగడ - నితఁడు మహీచక్ర మేలుచునుండె.

		 ఈ పేజీలో చివరి మార్పు 29 డిసెంబరు 2023న 00:24కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

